
人‧情 ‧味 

 

何寶甄 

 

  

 

角色： 

 

哥哥（江孝業）：有孝心，一名傳統保守的男人，多次因鋪頭之事與弟弟爭執 

 

弟弟（江智豪） ：剛從外國回港，滿腦子是追求西式現代化，一心幫助哥哥 

 

PETER：智豪的生意拍檔，但兩人對熟食的手藝只是一知半解 

 

江太：傳統的中國女人，希望兒子們能出人頭地。 

 

其他： 

 

鎮江麵店---張生、樂仔媽媽、樂仔、伙記甲、伙記乙、客人甲、客人乙、客人

丙、客人丁 

 

鎮江麵店的廚房----小弟、小哥、電話中的陳生 

 

真滋味----客人甲、客人乙、客人丙 

 

醫院病房----護士 

 

 

 

第一幕 

 

（幕開，燈亮） 

 

（鎮江麵店， （江考賢） 與兩位伙記正在做生意，數位客人在吃麵中） 

 

客人甲：老江！嚟碗牛腩麵，中辣！ 

 

孝業：得！好快到！（望客人甲） 喂，老陳，做乜今晚咁夜收工呀？ 



 

客人甲：個老細突然收到好多單，要人成日開 OT。 

 

孝業：唉，而家搵食艱難呀。（望鐘，晚上八點，望兩位伙記） 夜喇，你地兩

個都係早啲收工啦。而家得番咁少客，我自己搞掂得架啦！ 

 

（兩位伙記下台，弟弟（江智豪）上台） 

 

智豪：（手提公事包，穿上筆直你黑色西裝，繫上呔）哥。 

 

孝業：（正在煮麵中） 吚？！細佬，乜咁好嚟探我丫。 

 

（孝業手捧著兩碗麵，一碗遞給客人，一碗遞給智豪） 

 

孝業：估你個樣都未食夜晚餐飯架啦！嗱，豬腸翼尖麵。 

 

智豪：醒喎啊哥，連我想食乜都知。 

 

孝業：唔係點做你個大佬啊，「笨」唔係浪得虛名架。 

 

客人甲：喂，佬細，做乜今日咁少客嘅，閒日都唔係咁架喎。 

 

孝業：唉！之唔係今日街口果邊開咗間新嘅快餐店。 

 

智豪：（插口） 哦！我頭先經過果間野叫「IN AND OUT」丫嘛，仲排晒長龍

添。（吃麵中） 

 

客人乙：（插口） 老細，放心啦。你啲牛腩麵咁多年都賣到成行成市，牛腩又

香又濃，真係由街口傳到去街尾呀。10個有 9個客都會番嚟幫襯。 

 

孝業：過獎過獎。 

 

智豪：（望哥） 但係長遠嚟睇，你唔怕繼續影響你啲生意架？ 

 

孝業：怕咩丫！啲人貪新鮮咋嘛。呢個咁嘅屋村仔，有間咁嘅西餐廳，比著我

第一日都會去試吓啦。過兩日啲街坊食厭，啲客咪又係好快番番嚟我度。（雙手

繞著，自信非常） 

 



智豪：WELL。我喺外國幾年讀市場學，果啲快餐店真係做成行成市架。佢地規

模又大，運作不知幾好。如果我自己有錢開番間小型快餐店的話，我一定會九

成西化。快餐店比人嘅感覺就係好衛生，客人都會食得安心啲啦。而且間鋪一

定要夠大，坐都坐得輕鬆啲，舒服啲。再加上啲柔和嘅音樂，牆上掛上星星嘅

飾物，用買一啲意大利入口嘅食具，又有另一番格調。最緊要係啲食物款色一

定要花心思，見到都寧舍開胃，未食都覺得好味。 

 

孝業：想錯你個心，你估真係咁易做嘅咩。聽你咁講，成本都「媽媽」聲啦。 

 

客人甲：（插口） 江生，說話又唔係咁講呀。啲快餐店邊似呢度咁有人情味

呀。 

 

孝業：係呀，去快餐店食完就走，連啲客個樣都唔記得，想傾多兩句都唔得。 

 

（張生上台） 

 

張生：（走到鋪頭門前）喂，老江。 

 

孝業：阿張，做乜今日著得咁靚呀？ 

 

張生：頭先去飲嘛。 

 

孝業：邊個結婚？ 

 

張生：朋友個女。 

 

孝業：入唔入嚟食碗麵？ 

 

張生：唔啦，頭先食到飽到死，聽日先啦。入嚟打聲招呼。 

 

孝業：哦。 

 

張生：唔講啦，老婆喺樓上等緊我。 

 

孝業：再見啦。 

 

張生：再見。 

 



（智豪橫視全麵店的環境） 

 

智豪：（插口）哥，睇嚟你都係要將呢間野拾拾吓佢啦。 

 

孝業：拾啲咩呀？ 

 

智豪：而家啲人好睇環境衛生、鋪頭嘅裝修間格、啲擺設呀咁，盡量務求MO

啲 ENIZATION，好似你果啲檯檯凳凳咁，又殘又舊，you see（指著牆壁） ，外

牆層油仲要甩甩哋。 

 

孝業：明知我讀得書少，唔好搵「ENG古 LU SHE」嚟噠我。你都傻嘅，外國還

外國，呢度係香港，無得比，無得比。何況，啲人嚟我度食都係因為我啲麵好

味！ 

 

客人乙：真係有証據架。你睇吓牆上貼上果份月亮報、西方日報咁，都有登老

江間鋪頭架。你睇吓啲相，人多到爆棚。再睇吓下面果張相，果個候生仔食得

幾滋味呀。 

 

智豪：咁熟口面嘅？ 

 

客人乙：個靚仔咪就係我。 

 

智豪：嘩，乜肥咗又殘咗咁多（客人乙睜一睜眼） ，講笑昨。 

 

客人乙：你再睇吓中間幅相，果個肥佬呀，你識唔識佢呀！食家「滔滔」呀，

佢仲食到叫頂瓜瓜。 

 

孝業：（插嘴） 總之現家就係最好架啦。我食鹽多過你食米啊！嗨，你一陣去

唔去醫院探啊媽？ 

 

智豪：好丫。反正我有成個星期無見佢喇。 

 

孝業：咁你坐多陣，等我收埋鋪先。 

 

客人乙：老江！埋單。 

 

孝業：嚟，多謝你廿五蚊。 

 



客人乙：我走啦，聽日見，好生意啊。係呀，下次啲麵幫我放多啲清湯呀，醫

生勸我盡量唔好食咁鹹。 

 

孝業：一定一定。你個病好番啲未啊？ 

 

客人乙：都唔知係好事定壞事，暫時病程無惡化。 

 

孝業：實好快無事。 

 

客人乙：承你貴言。 

 

（客人乙下台） 

 

智豪：（橫視麵鋪） 吚？你果兩個伙記呢？做乜你都未閂鋪，佢地就走晒。 

 

孝業：見今日生意麻麻嘛，無所謂啦，咪當早啲比佢地休息囉。 

 

智豪：你成日都係咁，都唔係第一次架啦。成日做好人，小心有一日比人食咗

你都唔知呀！ 

 

孝業：又會嘅，好心你就唔好咁勢利啦，蝕底少少有乜所謂喎。 

 

智豪：（欲言，又止） 

 

（燈滅，關幕） 

 

 

 

第二幕 

 

（幕開，燈亮） 

 

（鎮江麵店，時間：下午） 

 

媽媽：（指著鎮江麵店）樂仔，入去食麵，好唔好呀？ 

 

樂仔：（站在麵店門口，拉扯著媽媽，嚷著） 唔…..唔….. 我唔制呀，我唔入去

呀….. 我要去「IN AND OUT」食漢堡包！ 



 

（伙記甲聽兩母子的對話，走出麵店門口） 

 

伙記甲：（微笑著）小朋友，食咁多漢堡包對身體唔好架。我地麵店啲招牌牛腩

麵，好味過啲漢堡包多多聲。 

 

樂仔：（發脾氣，踏地） 我咩野都唔要呀！我剩係要漢堡包！漢堡包呀！ 

 

媽媽：（向伙記甲，尷尬） 唔好意思丫……（快快拉著樂仔走） 

 

伙記甲：（自言自語） 唉....又少個客。（走回麵店內） 

 

（電話響，伙記乙接聽） 

 

伙記乙：喂？鎮江麵店。（落單）哦…哦…哦…好，半個鐘內就送到。（番回廚

房） 

 

（孝業坐在收銀台計算著算盤） 

 

孝業：（鄒著眉頭） 呢個月少咗三成生意都有呀…. 

 

伙記甲：咁都唔係辨法，要諗諗計。啲客就嚟比果間野搶晒啲生意啦。 

 

孝業：有乜計啊…. 真係煩…（繼續鄒著眉頭） 

 

伙記乙：（手提數碗麵，對老細說） 我而家去送外賣啦，好快番嚟。 

 

（伙記乙下台） 

 

客人丙：（插嘴） 老細，（望住碗麵） 你整啲湯底又鮮甜、牛腩軟硬中，加上

少少肥油，入口即融，真係好正。如果改吓你間鋪嘅模式，跟吓潮流，實有得

做喎，話唔埋仲會好過以前。 

 

客人丁：（插嘴） 嗨，唔洗擔心咁多喎，船到橋口自然直。話晒呢度都開咗三

十年都有啦，係呢個村嘅老字號，邊有咁易罧丫。啲熟客人點都係鐘意你啲

麵。 

 

孝業：（自信心回來，指著客人乙） 你講得岩！我都係咁諗！ 



 

（智豪上台，咗手提著公事包，右手拿著宣傳單張） 

 

智豪：哥。 

 

孝業：（驚喜） 吚？！智豪，咁早放工嘅？ 

 

智豪：係呀，今日公司無乜野做，所以見得閒，咪嚟探吓你囉。（到一角坐下） 

 

（孝業望到智豪手上的宣傳單張，好奇） 

 

孝業：你手上果啲咩嚟架？ 

 

智豪：你講呢張？（孝業點頭） 哦。頭先經過果間「IN & OUT」快餐店，佢地

啲員工派比我架。（指著單張） 你睇，人地鋪頭做緊減價、優惠、又多新款呀

咁，連張單張印埋彩色，唔吸引人去食至奇。你睇唔睇？ 

 

孝業：（有點不悅） 我真係無興趣睇呀。 

 

智豪：（認真）啊哥，我真係唔想睇住你間鋪頭衰落去。 

 

孝業：爛船總有三分釘。 

 

智豪：前幾日我傾開生意，《大快樂》個佬細同我講開呀。佢話睇過你啲專欄，

好想同《鎮江麵店》合併。 

 

孝業：合併？ 

 

智豪：佢知道呢間鋪係個屋村仔入面，生意好極都有限，加上你啲廚藝出神入

化，好想同你合作，一齊係飲食界打響名堂！ 

 

孝業：癡線！ 

 

智豪：喂，你都知佢係飲食界好鬼出名架啦！人地咁有誠意，而家睇吓你點諗

咋。 

 

孝業：你都傻嘅！我點都唔會同果個大咩樂合併架啦！叫佢死咗條心吧啦。 

 



智豪：（氣憤）大佬啊！我地有成三成股份，人地自動送上門，你三生有幸啦。

咁大隻甲乸隨街跳、咁你都唔要！都唔知你個腦諗乜架！ 

 

孝業：智豪，你都識講係甲乸啦，邊有咁著數呀！小心比人呃咗你都唔知呀！

細佬，你細心啲諗，出面啲租金貴到死，咁啲野食都自然貴啦。如果你做唔

成，你信唔信《大快樂》會食埋間鋪呀？何況呢間麵店係呀爸留比我，話晒都

係祖業，我點可以一手破壞佢架！我仲要傳比啲子子孫孫。仲有，果啲商人認

錢唔認人，要食野，就一定要比錢，又唔可以佘數，少幾個錢都唔比食，真無

人情味。 

 

智豪：佘數都叫好？ 

 

孝業：啲客多數都番嚟還錢嘅，下次仲會番嚟食添。而且，我地選擇又自由，

想食邊樣就加邊樣，隨時隨到。如果你去《大快樂》買炸豬扒飯，又想加咕嚕

肉食，你估間野肯唔肯加比你？！又好似去麥記，你想魚柳包多一塊魚柳，佢

會唔會「so」你先？點都一定限住晒加啦。就算食少啲料，佢會唔會肯平比你

呀？ 

 

客人丁：唔該，埋單。 

 

伙記甲：嚟。（望望神臺） 老闆，你今日未裝香比關二哥呀。 

 

孝業：哎丫！今朝太忙要交貨比人，唔記得咗添。 

 

（孝業快快走去神檯，從抽櫃內拿出三支香，擦上火柴，燃點著香，嘴裡諗諗 

 

有詞，虔誠非常） 

 

（與此同時，坐在一角的智豪，早已估計到將會遭受孝業的拒絕，見孝業正沒

空理會他，將實行進一步計劃） 

 

（燈暗，大燈焦點在智豪身上） 

 

智豪：（心想，對白由音響播出） 估到估到你唔肯架喇。但係我一定幫阿哥，

現代化點都好過傳統，一定要融入西方現化嘅元素，將麵店發揚光大。唔出呢

招都唔得，哥，我係為你好咋！ 

 

（燈光） （鎮江麵店的廚房） 



 

（智豪從洗手間出來，站在廚房中，眼看這環境，不禁鄒起眉頭） 

 

智豪：嘩，呢度廚房啲設備咁簡陋架。你睇你睇，仲有三個大型的石油氣爐，

火燭起嚟都炸死人啦。吚，張大木檯又殘又舊，邊周到係麵粉，積水、油積啊

咁。（指著另一邊） 你睇你睇，啲煮食架餐都生生地鏽咁。 

 

智豪：（自言自語）唉，如果比著我係啲客，知道入面個環境係咁，真係以後都

唔敢再嚟。 

 

智豪：（心想，對白由音響出） 都係快啲搞掂先得。 

 

（他環視四周，看看那個位置最適合放置迷理攝錄機，看到雪櫃頂是最適合不

過的位置） 

 

（因看到雪櫃旁近牆上的塗污，智豪腦海突然回想小時候的情景） 

 

（燈暗） 

 

（兩位小孩上台，一位飾演小時的孝業（小哥），一位飾演小時的智豪（小

弟）） 

 

（暗暗的燈黃燈焦點對著小孩們，他們正在雪櫃旁近的牆上塗污，而長大後的

站在一角，不動） 

 

小弟：（指著牆上的飛機圖案）哥哥，你睇吓我畫得靚唔靚？ 

 

小哥：哈哈！靚呀靚呀。（指著自己畫的鐵甲人）不過我果啲仲靚，你睇。 

 

小弟：嘩！真係好靚呀！哥哥快啲教我畫！快啲、快啲！ 

 

小哥：不如我地畫吓大個咗會做啲咩職業呀。 

 

小弟：好呀好呀。 

 

（兩兄弟快快地畫畫） 

 

小弟：哥哥，我畫完啦。 



 

（弟弟看看哥的作品） 

 

小弟：哥哥，你果幅畫入面個人係做啲乜架？ 

 

小哥：乜你咁都睇唔明呀？佢頭上戴住頂廚師帽架。 

 

小弟：係喎，原來哥哥想做廚師。 

 

小哥：我大個咗之後，要整啲好好味嘅食物，個個食完都會好開心。我最想學

識點整漢堡包、炸薯片、士多啤利蛋糕。你畫啲乜呀。（看弟弟的作品） 

 

小弟：我大個梗係想做一個出色嘅醫生啦。幾有型啊。 

 

小哥：你仲要拯救世上每個人架。 

 

兩兄弟：（兩兄弟對望）嘻嘻。 

 

（燈暗） 

 

（小孩們下台） 

 

（燈亮） 

 

（弟弟想起這情景，思想有點猶疑，左右、左右的來來回回） 

 

智豪：（自言自語，身體向左，手握拳頭） 諗諗吓又好似唔係咁好喎。話晒兩

兄弟，唔講聲比佢知，遲啲萬一佢知道件事，佢一定好嬲！ 

 

（身體向右，手握拳頭） 但係，如果同佢講，佢一定反對，仲以後唔比我入嚟

廚房架喎。 

 

（身體向左行） 唔講，佢可能會反面添，同時會唔會連兄弟都無得做。 

 

（身體向右行） 但係，我又唔係要拎咗佢間鋪出賣佢，一心想幫佢，想鋪頭更

發揚光大。如果佢知我嘅心意，我諗點都會原諒我呢個好細佬。 

 

（於是，智豪把木凳移到雪櫃旁近，係從西裝暗格裡掏出微型攝錄機，爬到木



凳上，慢慢把微型攝錄機放在雪櫃頂上，扭開電源，便快快跳回地上） 

 

智豪：（細聲，拍拍雙手） 搞掂！ 

 

（還刻意從西裝內裡把掏出一份文件，攝在洗手間對出小櫃的縫罅，在雪櫃旁

近） 

 

智豪：（心想，對白由音響出） 聽日就可以借啲倚嚟拎番份文件。 

 

（智豪下台） 

 

（燈滅，關幕） 

 

（哥上台） 

 

（燈亮，以暗黃帶橙燈） 

 

（智豪舞台劇的最右方坐著椅子，觀賞著攝錄機，孝業在廚房做麵中） 

 

（孝業的做麵速度極快，在 5斤的麵粉中，加上 5隻雞蛋，2隻鴨蛋，還有一

團舊麵團，2碗熱水，然後 2碗冰水，孝業不斷努力地揉著，臂力驚人。） 

 

智豪：（看得目瞪口呆） 嘩！原來做麵都有咁嘅曉門！唔怪得之哥做嘅麵係咁

爽滑彈牙。 

 

（孝業身後盛水的大鍋熱至沸騰，他以剛勁的臂力，左右手提起共 6隻雞，投

進大鍋裡，再把一盤豬骨倒進，加上一些蒜蓉油、鹽、燒酒、木魚、白胡淑、

薑、青蒜、辣椒、蒜頭等等，最後便蓋上煲蓋） 

 

智豪：（驚訝） 嘩！原來煮個湯底都要落咁多料、咁講技巧。唔怪得之佢啲湯

底咁鮮甜啦。 

 

（電話響，孝業站著不動） 

 

（燈暗） 

 

（大燈焦點對著智豪） 

 



智豪：（聽電話）喂？ 

 

陳生：（從音響播出） 智豪，我地今晚係咁約咗係天堂酒店傾埋份 permission

呀？ 

 

智豪：（頓時醒覺） 呀…. 陳生，係啊係啊！今晚 7點半。 

 

陳生：好啊，一陣見。拜拜。 

 

智豪：CU。 （看看錶，自言自語） 成 6點幾架啦。就嚟夠鐘添，今晚番嚟先

睇埋佢。 

 

（快快下台） 

 

（燈滅，關幕） 

 

 

 

第三幕 

 

（幕開，燈亮） 

 

（場景：真滋味，下午 3點） 

 

（真滋味是一間熟食店，對像以年青人為主，格調柔和、以自然鮮豔的顏色牆

紙，掛上不同別緻的小飾物和油畫，配上輕快的音樂。） 

 

（PETER 正在重招呼客人，智豪在收銀處） 

 

PETER：（手拿著落單牌）想要啲乜呢？ 

 

客人甲：比兩碗牛腩麵。 

 

客人乙：比多個士多啤利加芒果雪米滋。 

 

PETER：飲啲咩嘅呢？ 

 

客人乙：一杯凍檸茶。 



 

客人甲：一杯蘋果珍珠綠茶，唔該。 

 

（PETER走去廚房落單） 

 

客人丙：唔該埋單。 

 

智豪：多謝你$80。 （接著紙幣，微笑） Thank You。 

 

（PETER從廚房出來，拿食物給客人） 

 

客人甲：喂！老細！啲麵同啲珍珠咁硬嘅，同埋啲牛腩淡茂茂架。 

 

客人乙：仲有啊，啲士多啤利酸嘅？ 

 

智豪：吓？！真係好對唔住。我諗今次嚟啲貨麻麻，下次一定 NO PROBLEM！ 

 

（智豪走到一角，望著 PETER） 

 

PETER：又比啲客投訴呀？ 

 

智豪：嗯。頭先你都聽到架啦，都唔係第一次。唉，都唔知點解到而家啲生意

都係咁。 

 

PETER：（坐在椅子上） 咪係囉。起初個個見到我地鋪頭咁靚，都會嘗試入嚟

食。人流不知幾旺。 

 

智豪：仲做到踢晒腳添，但係啲客食完一次，都唔見佢地再番嚟。好奇怪架

喎，會次我地推出啲新款又特別嘅小食，都會好多人幫襯。但係，日子耐咗，

食嘅人數又不其然咁下降。 

 

PETER：係喎，我都覺。好似芒果麥提莎湯圓、自撈四色杯、夜光幻彩咁。 

 

智豪：（看看月曆）唔夠 2個星期，就滿 3個月短期租約，都唔知仲續唔續好。 

 

PETER：我覺得守唔住架喇。 

 

智豪：咁辛辛苦苦投資嚟嘅錢咪咋都無？！ 



 

PETER：但係都無法架，做人生意甚艱難。 

 

智豪：雖然都用咗成幾十萬，其實都係做咗 2個月啫，做生意一要放長線，釣

大魚。 

 

PETER：再咁守落去，我驚遲啲唔止再係呢個數咋。 

 

智豪：比啲信心自己，應該得嘅。 

 

PETER：而家連自己份人工都無，啲錢就用晒係交租、水電煤。 

 

智豪：不如節省能源，好似較暗啲燈，較細啲冷氣。 

 

PETER：呢啲治標唔治本呀。 

 

（智豪一臉無奈） 

 

PETER：我有時真係好懷疑夠竟你有無用你阿哥嘅獨門秘方。 

 

智豪：（不悅） 喂，你都有份睇架喎。 

 

PETER：唔好嬲。我指夠竟果餅帶入面係咪你啊哥嚟啫。我地都跟住步驟嚟整架 

啦，硬係差咁啲野咁。 

 

智豪：我都想知點解呀…. 

 

PETER：話啲甜品賣唔出都話有理由，都唔明點解啲麵又係賣得咁差。 

 

智豪：點試都唔似，我總係覺得爭啲野… 

 

兩人：（左右擰頭）唉……………. 

 

（燈滅，關幕） 

 

 

 

 



第四幕 

 

（幕開，燈亮） 

 

（場景：醫院病房，晚上 9點） 

 

（江太躺在牀上，護士上台） 

 

護士：（手捧著藥丸和水）江太，夠鐘食藥喇。 

 

江太：嗯。（接過藥丸和水） 

 

護士：（看看牀頭的痛歷情況）睇你今日面色都唔錯喎。 

 

江太：（對著護士微笑，看看牀頭那一家四口的合照） 

 

護士：（看看江太，再看看照片） 近排好少見到你個細仔。 

 

江太：佢好忙嘛。 

 

護士：佢而家做邊行架？ 

 

江太：（每一提到小兒，總是滿心歡喜）我呢個仔真係好叻架。去外國讀完大學

番嚟，而家仲好似同人夾份做生意添。 

 

護士：嘩。你就幸福啦。有兩個咁叻嘅仔。 

 

江太：（微笑，將水杯遞向護士處） 

 

護士：唔多你傾喇，我要巡房喇。 

 

江太：拜拜。 

 

護士：拜拜。 

 

（智豪上台，與護士碰面） 

 

護士：HI，智豪，嚟探呀媽啊。 



 

智豪：係呀。 

 

護士：頭先我地先講起你呀。 

 

智豪：有無講我壞話啊？ 

 

護士：緊係無啦。你都係快啲去探你呀媽啦。 

 

（護士下台） 

 

智豪：媽。 

 

江太：（非常高興）智豪。 

 

（智豪坐在媽媽旁近，拿出一個橙，剝去橙皮） 

 

江太：近排生意點呀？ 

 

智豪：好差，我打算唔做啦。 

 

（將橙肉遞給媽媽） 

 

江太：（驚訝） 咁咪仲好，你讀咁多書，我寧願你去寫字樓舒舒咁做，做生意

好辛苦架。（摸摸兒子的手） 你睇，你瘦咗好多呀，你要食番多啲野呀，唔好

捱壞身子呀。（吃橙） 

 

智豪：我知…. 但係… 

 

（孝業入，手提一袋生果，智豪與媽媽望哥） 

 

江太：考賢，收工啦。 

 

孝業：嗯。（望智豪） 吚？！細佬，你今日咁得閒嘅。 

 

智豪：呃….（欲言，又止） 

 

孝業：媽，食生果呀。 



 

江太：頭先食咗啦。 

 

孝業：咁我放低，你肚餓就拎啲去食啦喎。 

 

孝業：（望弟）喂，近排生意呢呀？你瘦咗喎。 

 

江太：我頭先都係咁話佢。 

 

智豪：（無心情）好差….. 

 

孝業：（奇怪） 吓？！初初聽你講好似做得幾好咁喎。 

 

智豪：（無心情） 我諗住下星期就停止租約。 

 

孝業：你花咗咁多錢落裝修，咁你啲血汗錢無晒架啦喎。 

 

智豪：YES……（認真） 哥呀，不如你比我去你鋪頭幫你手囉。 

 

江太：（生氣）唔得！ 

 

智豪：WHY？ 

 

江太：你辛辛苦苦去美國讀個學位番嚟，咳咳……. 你根本就唔岩做埋啲粗重

野。你呀哥讀唔成書都話啫，你咁樣會唔會好縰呀？咳咳……. 

 

智豪：（拍拍媽媽的背） 媽…. 唔好勞氣啦….. 聽我解釋先。 

 

智豪：（望哥）哥，SORRY AR……. 

 

孝業：你夠竟發無乜事呀？ 

 

智豪：我之前走去偷睇你啲獨門秘方，我而家覺得好後悔…. SORRY、SORRY、

SORRY AR…….. 

 

孝業：其實我都有少少估到架喇。 

 

智豪：吓？ 



 

孝業：之前個伙記話佢送外賣果時見到你鬼鬼鼠鼠去攝錄機鋪頭買野，之後又

係廚房鬼鬼鼠鼠唔知做乜。 

 

智豪：咁你之後做乜唔踢爆我？ 

 

孝業：嗨，我又唔係咁肯定，估吓估吓咋嘛。唉….. 何況啲獨門秘方係啊媽傳

比我，你根本都有權知嘅。仲有，你係我嘅好細佬，而家係，永遠都係。（搭著

智豪的肩膊） 

 

智豪：多謝呀哥你唔嬲我啊……… 

 

孝業：但係你同果間《大快樂》一齊，點會要執笠呀？ 

 

智豪：《大快樂》根本就無同我簽過約。 

 

孝業：吓？ 

 

智豪：我同佢講話你唔肯合併，我又唔想比個獨門秘方佢。 

 

孝業：點解你唔賣個獨門秘方比個佬細？ 

 

智豪：我真係做唔出手呀…… 

 

（不時傳出媽媽的咳嗽聲） 

 

孝業：（替她蓋上被子）媽，小心身體呀。（望弟） 

 

智豪：之後，個佬細好嬲囉。係商界係咁暢衰我個名。 

 

江太：（鄒眉）嘩…. 咁佢咁無品架……善哉善哉….. 

 

智豪：咁咪搞到我而家想搵工都搵唔到。 

 

孝業：就因為咁，所以你就開另一間鋪頭呀？ 

 

智豪：係呀。咁我又有啲秘方，加上又有少少積蓄，覺得不況試吓嘛，總覺得

自己會搞得成架嘛，再守多幾個月....點知越守就越蝕錢……. 啲租金、裝修、



水、電、煤，用咗成幾十萬。因為啲成本、租金貴，賣啲野食又貴埋。 

 

孝業：我之前都話過你架啦。 

 

智豪：加上我地只係一間細鋪，雖然有特色，但係又唔熟經營手法，手藝又唔

出眾，成日留唔住啲客。媽，give me a chance。 

 

 （江太欲言，又止） 

 

孝業：媽，你咪比細佬試吓囉。 

 

江太：咁…. 

 

智豪：媽…之從鋪頭輸咗錢，我啲積蓄真係無晒… 

 

孝業：唉…雖然而家收入都尚可，但係比起以前真係少在好多。點都唔可以成

世死牛一面頸架嘛。何況而家多咗競爭，我都想鋪頭嚟個大改革。之前，我都

聽過啲客投訴鋪頭衛生差，覺得啲麵唔乾淨。以前我死都唔肯改變間鋪頭，係

唔想破壞老豆留比我嘅一切，想原原本本咁保留。但係諗深一層，記得老豆臨

終時係想我地生意好，做得開心。 

 

智豪：阿哥，你終於係改觀，多謝你呀。 

 

（孝業笑） 

 

智豪：媽…….. 你放心啦，我得架。我而家明白到做生意，要做得開心，間中

可以同啲客人傾吓計、分享心德，幾 warm呀。大家好似老朋友咁。 

 

江太：咁…. 

 

孝業：阿媽，我覺得細佬得嘅。 

 

（媽媽點點頭，哥與弟喜） 

 

江太：好啦好啦……見你地咁融洽，我諗你死鬼佬豆在天之靈應該覺得好安慰

囉… 

 

智豪：哥！我地兩兄弟從此一齊打天下！ 



 

孝業：細佬呀，咁你認為要點搞搞好？ 

 

智豪：嗱。首先，我將舊鋪頭果啲檯檯凳凳、裝飾、煮食用品呀咁，都可以搬

過嚟。 

 

孝業：嗯。啲客人會覺得我地番新過咁。係喎，夏天時，見到啲客食到身水身

汗，鋪頭又無冷氣，生意唔多唔少都影響到。 

 

智豪：咁我地一定要裝晒啲冷氣同埋防火板。客人都會食得舒服和安全啲啦。 

 

孝業：好主意喎。諗起人流旺時，好多客人迫住坐埋一張檯，膊頭貼膊頭，食

得好唔自在。我見岩岩隔離間鋪執咗，如果租埋佢，擴建鋪頭。位疏啲，客人

都食得開心啲。 

 

媽媽：嘩，仔，咁要洗好多錢架。 

 

孝業：唔緊要，我都做咗咁多年，唔多唔少都有啲積蓄。 

 

智豪：哥，你認唔認為我地同埋啲員工都著晒制服呢？會唔會比人覺得整齊同

埋會易啲識辨呢？ 

 

孝業：我覺得唔好。總係無咗親切感。 

 

智豪：嗯。咁我地傾吓點分工。我負責外部，好似盤算、會計，設計新嘅外賣

包裝、收錢，你負責煮麵，而啲伙計就負責執頭執尾、招呼客人。阿哥，你意

見點？ 

 

孝業：幾好呀。不過最緊要記住，西化還西化，點都要保留《鎮江麵店》嘅傳

統特色，就係----- 

 

智豪：（插嘴） 人情味呀麻！係呀。不如我地都推出一啲新菜色。好似「冷麵

三撈」、牛肉串燒…… 

 

 （兩兄弟不繼興高采烈地討論著，漸漸聲量減低………） 

 

（燈滅，關幕） 

 



  

 

（全幕完） 


